
Ferħ u tama: hemm post għalihom illum?
Ftit tal-ġimgħat ilu, 250 ruħ 
iltaqgħu fis-Seabank Hotel and Spa, 
il-Mellieħa, għall-Mariapoli, ġrajja li 
l-Moviment tal-Fokolari jorganizza 
kull sena. Din is-sena kien hemm 
stennija kbira għall-Mariapoli wara 
s-sentejn li ma saritx minħabba 
l-Covid-19.

Minn kmieni l-Ġimgħa 
waranofsinhar, familji bit-tfal, 
adulti, żgħażagħ u anzjani - Maltin 
u anki barranin - bdew jaslu fil-
lukanda biex jirreġistraw u jsibu 
posthom. Il-Mariapoli bdiet 
fis-6 pm bil-Quddiesa, li kienet 
ippreseduta mill-Eċċellenza tiegħu 
l-Arcisqof Savio Hon Tai-Fai, Nunzju 
Appostoliku ta’ Malta. Kien hemm 
preżenti anki l-Eċċellenza tagħha, 
il-President Emeritus Marie Louise 
Coleiro Preca u s-Sur Preca. 

Kif spiċċat il-Quddiesa, it-tfal 
kienu mistiedna jmorru biex isegwu 
l-programmi mħejjija għalihom, 
filwaqt li fis-sala Atlantis tkompla 
l-programm bil-mużika u l-kant 
taż-żgħażagħ u introduzzjoni 
għat-tema tal-Mariapoli li kienet 
mibnija fuq il-mistoqsija: Ferħ u 
tama, hemm post għalihom illum? 
Wara stampa realistika tad-dinja li 
qegħdin ngħixu fiha, dinja mifnija 
bil-ġrieħi tal-gwerra, diżastri 
naturali, faqar, ħsara ambjentali, 
eċċ..., il-programm imħejji mill-
ewwel daħħalna f’atmosfera ta’ 
riflessjoni dwar it-tama u l-ferħ 
mibnija fuq dak is-sod li ma jqarraqx 
bik. 

Fit-tieni jum tal-Mariapoli 
għexna mument tassew profond 
mas-Sur Joseph Bonnici, Soċju tal- 
MUSEUM li għamel diskors tassew 
mirqum dwar it-tama. Dan kien 
mument tassew qawwi li mhux biss 
wassalna biex nirriflettu imma anki 

mliena b’kuraġġ u ħeġġa biex inkunu 
messaġġiera tat-tama, kif deher 
anki mix-sharing li sar wara dan id-
diskors. 

Il-kliem sabiħ tas-song “Ilmaħt 
Umanità” introduċa t-tieni parti 
tal-programm għal dik l-għodwa 
li kienet iddedikata għas-“Sinjali 
ta’ tama” li qegħdin ngħixu fil-
Moviment tal-Fokolari. Fost dawn 
smajna dwar id-Dare to Care, 
proġett maħsub biex jinġabar ikel 
u bżonnijiet oħra ta’ kull xahar 
ħalli jingħata sapport lill-għaqdiet 
li l-ħidma tagħhom tikkonsisti 
f’għajnuna lill-persuni fil-bżonn; 
dwar ħidma ma’ persuni vulnerabbli; 
attivitajiet biex il-barranin jintegraw 
fil-komunità; smajna wkoll dwar 
laqgħa tal-Focolare li fiha kulħadd 
kien mistieden iqatta’ nofsinhar 
flimkien f’atmosfera ta’ ħbiberija 
u ferħ. Għexna mill-ġdid il-ferħ u 
t-tama li ġabet magħha ż-żjara tal-
Papa Franġisku fostna.

Wara l-ikla ta’ nofsinhar, 
inqsamna f’workshops fejn kulħadd 
seta’ jagħżel li jmur fejn irid hu 
biex jisma’ u jagħti s-sehem 
tiegħu, u nsiru nafu iżjed lil xulxin. 
Il-workshops kienu fuq diversi 
suġġetti: ferħ u tama fis-soċjetà 
llum: edukazzjoni, immigrazzjoni, 
volontarjat, dinja tax-xogħol, 
politika; Spiritwalità: l-Għajn tal-
ferħ u t-tama; il-Familja: benniena 
għall-ferħ u t-tama. Jien għażilt 
l-immigrazzjoni għax dan hu 
suġġett tassew għal qalbi, u nagħmel 
volontarjat f’dan il-qasam. U waqt 
dan il-workshop kelli ċ-ċans niltaqa’ 
ma’ immigranta mill-Ghana, u ma’ 
żewġ Maltin li kienu għadhom ġejjin 
minn esperjenza sabiħa fil-Filippini. 

Kienu ż-żgħażagħ li mexxew il-
parti tal-programm li kien imiss u 
li kienet mibnija fuq il-passi fit-triq 
tal-ferħ li jitkellem dwarhom il-Papa 
Franġisku fil-ktieb tiegħu Siate felici!. 
Dan kien mument ta’ djalogu bejn il-

ġenerazzjonijiet li ġab miegħu ħafna 
fuqiex tixtarr. 

Wara kien hemm sezzjoni oħra 
iddedikata għall-messaġġ ta’ ferħ 
permezz tal-mużika, fejn xi wħud 
anki qasmu l-esperjenza tagħhom 
f’dan il-qasam. Rajna li sa minn 
kmieni ħafna l-Moviment tal-
Fokolari fittex li jwassal il-messaġġ 
tal-Evanġelju anki permezz tal-
mużika. Temmejna l-ġurnata 
b’serata flimkien fejn wieħed seta’ 
jammira t-talent tat-tfal u taż-
żgħażagħ li animaw din is-serata. 

Wara ħin ta’ talb u riflessjoni, 
bdejna l-jum tal-Ħadd b’mixja 
flimkien fejn stajna nammiraw 
il-ġmiel tan-natura u anki nkunu 
flimkien. Ħadt gost nitkellem u nibni 
rabta ma’ persuna oħra li kienet 
ġdida. Lura fil-lukanda, iltqajna fis-
sala għall-aħħar darba, fejn għexna 
mument ta’ riflessjoni dwar “Għandi 
ħolma... nagħmlu vjaġġ flimkien 
fit-triq tat-tama u l-ferħ”. Ħassejt 
li stajna noħorġu minn hemmhekk 
biex flimkien nagħtu s-sehem 
tagħna ħalli l-ħolma ta’ tama u ferħ 
issir realtà.

Il-Mariapoli ntemmet b’Quddiesa 
ċċelebrata mill-Isqof Joseph Galea 
Curmi flimkien ma’ saċerdoti oħra li 
kienu magħna għall-Mariapoli. Il-
preżenza tiegħu fostna f’dan l-aħħar 
nofstanhar tal-Mariapoli kienet 
barka għalina u apprezzajna bis-sħiħ 
il-messaġġ li tana waqt l-omelija 
tiegħu.

Il-Mariapoli għaddiet u ħalliet fija 
ħafna emozzjonijiet. Erġajt skoprejt 
kemm hi kbira l-imħabba ta’ Alla 
għall-bniedem. Inħoss saħħa u 
enerġija ġdida, kemm fizika kif ukoll 
spiritwali.

Iva, it-tama u l-ferħ huma 
possibbli, u kif!

Anna Caruana Colombo


